
5

Doppo reiza a ri primmi cortexia,

Se vôze a ri âtri de ciù basso graoù:

E tutti questi tâ fan allegria

Ciù de quando a Paraxo và l'Abbaoù

Giubilan comme se sò Signoria

In trionfo vegnisse lì portaoù

Da ra parte dro mondo ciù luxente,

Acquistaoù ro Levante, e ro Ponente.

Con tâ gazæra in ra sò Tendia antiga

O l'arriva, e o fa lì conversazion:

Sodisfa, interrogaoù, ra gente amiga,

A ri mæsmi o demanda informazion

Dra guerra, e poi comm'allantô o s'intriga

Ro Bosco da i Mercanti da carbon:

In fin, quando i compagni se ne van

Se gh'accosta l'Ermitto a dîghe cian.

Signor heì corso pe ro mondo assæ!

Oh quanto è bon Messê Domenedê,

Chi v'ha levaoù da re mure incantæ,

E a nœuva vitta v'ha ciammaoù inderrê!

E a fâ ve ciamma ra so vorentæ,

Per voxe de Gofredo caro a lê!

Ma no sta ben che con cattivo odô

Metteì re moen a tâ santo lavô.

Che seì tanto imbrattaoù; che per lavâve

Non bastereiva l'ægua dra Ponseivera1,

Ni in chinze dì porreivan nettezzâve

Tutte re Cammallette2 de Sozeivera3:

Solo chi sta lasciû pœu liverâve:

Con ra vostra conscenza aoura intendeivera:

Fæta çærnia de tutte re pecchæ,

Dîmele a mi, se de mi ve fiæ.

O ghe disse: E Rinaldo a primma dæta

Tutte re sò pecchæ cianze da cœu,

E o ne fa pœuscia confession ben fæta

A l'Ermitto, che asciorvero ben pœu:

Questo l'assoluzion comm'o gh'ha dæta,

Per penitenza, a lê dixe dappœu,

Sciù quello monte n'andereì deman

A pregâ Cristo comme bon Crestian.

De lì, drîto a ro Bosco passereì,

A ro Bosco, onde son strîe, e barboen,

Ri quæ tutti, zà so che scentereì;

Basta che cointo fæ che no ghe sen:

Avertî: ni per Donne bello veì,

Ni per voxe sentî, chi cante ben,

Ni pr'âtra, chi ve preghe, e ve sconzure,

Lascæ de mette a fin vostre premure.

L'innañima così: e ro Cavaggero

S'appareggia all'impreiza, e spera, e ardisce:

Tutto ro giorno o stà sorve penscero,

Ra nœutte de pensâ manco o finisce:

Doppo breve a ra fin, sœunno leggero

Levaoù, s'arma, e desorva o se guarnisce

D'uña sbara galante, e solo o va,

Lasciaoù ro paviggion, e quanto o gh'ha.







	↑ Fiume vicino alla Città.

	↑ Donne, che portano acqua, e lavano vetri, e arnesi di cucina per le case.

	↑ Piccola Piazza, ov'è una fontana, e dove si trovano le donne suddette.

